
Ishvaraproktam Shivakshetraprabhavarnanam

ઈશ્વરપ્રોક્તં શિવક્ષેત્રપ્રભાવર્ણનમ્

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

ઈશ્વર ઉવાચ ।
દેવૈશ્ચ મુનિભિશ્ચૈવ સેવિતાનિ વિમુક્તયે ।
ક્ષેત્રે તીર્થાનિ પુણ્યાનિ ચિત્તશુધ્યર્થમાદરાત્॥ ૧॥
પ્રકાશ્યન્તે મયા તાનિ શ‍ૃણુ પદ્મસમાનને ।
રુદ્રાવતારસ્થાનાનિ શિવક્ષેત્રાણિ દર્શયેત્॥ ૨॥
મૃતાનાં તત્ર રુદ્રત્વં શિવક્ષેત્રેષુ દેહિનામ્ ।
આધાયાગ્નિં  શિવક્ષેત્રે સમ્પૂજ્ય પરમેશ્વરમ્॥ ૩॥
સ્વદેહં પિણ્ડવદ્વહ્નૌ જુહ્વન્  પઞ્ચાક્ષરેણ તુ ।
શિવક્ષેત્રે મહાદેવિ શિવસાયુજ્યમાપ્નુયાત્॥ ૪॥
છિત્વા પદદ્વયં વાપિ શિવક્ષેત્રેષુ યો વસેત્ ।
સ યાતિ શિવતાં દેવિ નાત્ર કાર્યા વિચારણા॥ ૫॥
ક્ષેત્રાણાં દર્શનં પુણ્યં પ્રવેશસ્તચ્છતાધિકઃ ।
તસ્માચ્છતગુણં પૂજા જલસ્નાનં તતઃપરમ્॥ ૬॥
ક્ષીરસ્નાનમતો દેવિ શતાધિકમનુત્તમમ્ ।
દધ્ના સહસ્રમાખ્યાતં મધુના તચ્છતાધિકમ્॥ ૭॥
ઘૃતસ્નાનેન ચાનન્ત્યમુપવાસેન સત્તમે ।
તસ્માત્કોટિગુણં દેવિ દેહાન્તં શિવસન્નિધૌ॥ ૮॥
શિવક્ષેત્રસમીપસ્તથાં નદીં  વાપિ તટાકકમ્ ।
કૂપવાપિપ્રશસ્યેત શિવતીર્થમિતિ સ્મૃતમ્॥ ૯॥

સ્નાત્વા તેષુ નરો ભક્ત્યા નરકં નૈવ વિન્દતિ ।
શામ્ભવાન્ભોજયેત્તત્ર યથાયોગ્યં યથાબલમ્॥ ૧૦॥
શ્રદ્ધયા શ્રાદ્ધદાનેન પિતૄન્ તારયતે હિ સઃ ।
ભસ્મત્તિપુણ્ડ્રરુદ્રાક્ષધૃગેવ નિવસેચ્છિવે॥ ૧૧॥
રુદ્રપઞ્ચાક્ષરપરો રુદ્રલિઙ્ગાર્ચનપ્રિયઃ  ।
નિયતો નિયમોપેતઃ શાન્તો દાન્તઃ સ્થિરાસનઃ॥ ૧૨॥
ઉમાકાન્તપદધ્યાયી નિતાન્તં મુક્ત એવ સઃ ।
વસ્ત્રાપદં રુદ્રકોટિરવિમુક્તં મહાભયમ્॥ ૧૩॥
ગોકર્ણભદ્રકર્ણૌ ચ સ્વર્ણાક્ષં ત્ર્યક્ષદીપ્તિમત્ ।
સ્થાણ્વીશ્વરં ચ વિખ્યાતં ત્રિષુલોકેષુ વિશ્રુતમ્॥ ૧૪॥
સ્થાનાષ્ટકમિદં દેવિ અષ્ટમૂર્તિપ્રિયં   પરમ્ ।
વસ્ત્રાપદાદિ સ્થાણ્વન્તં શિવસાયુજ્યદાયકમ્॥ ૧૫॥
છગણ્ડલો દ્વિરણ્ડશ્ચ કામોદં માણ્ડલેશ્વરમ્ ।
કાલઞ્જરં શઙ્કુકર્ણં  સ્થલેશશ્ચ જલેશ્વરઃ॥ ૧૬॥
પવિત્રાષ્ટકમિત્યેતચ્છૈવં ક્ષેત્રં મહાઘભિત્ ।
મૃતાઃ પ્રયાન્તિ તત્રૈવ શિવસ્ય પરમં પદમ્॥ ૧૭॥
પિણ્ડારકં કુરુક્ષેત્રં તથા કનખલં શિવે ।
વિમલેશાટ્ટહાસં ચ મહાકાલમહેન્દ્રકમ્॥ ૧૮॥
ભીમેશ્વરાખ્યં તત્પુણ્યમેતદ્ગુહ્યાષ્ટકં શિવે ।
મૃતાઃ પ્રયાન્તિ ગણતાં પાપાઃ પુણ્યા અપિ સ્થિરમ્॥ ૧૯॥
શ્રીપર્વતો હરિશ્ચન્દ્રઃ કેદારો મન્ત્રકેશ્વરઃ ।
ઓઙ્કારો ભૈરવેશશ્ચ મધ્યમેશઃ સિતેશ્વરમ્॥ ૨૦॥
એતદ્ગુહ્યાષ્ટકં ક્ષેત્રં શિવસાયુજ્યદાયકમ્ ।
સન્તર્પ્ય ચ પિતૄન્ શ્રાદ્ધે પ્રીણયેદ્દેવિ શામ્ભવાન્॥ ૨૧॥
અમરેશં પ્રભાસં ચ નૈમિશં પુષ્કરં તથા ।
આપાટં પડિમણ્ડી ચ હરભૂમિર્ભવાનકઃ॥ ૨૨॥
એતચ્છૈવાષ્ટકં ક્ષેત્રં શિવસાયુજ્યદાયકમ્ ।
લકુલીશઃ પ્રવાજશ્ચ કરઞ્જ ત્ર્યમ્બકેશ્વમ્॥ ૨૩॥

નાગેશ્વરં વૈદ્યનાથં સોમેશં ઘુસૃણીશ્વરમ્ ।
ક્ષેત્રાષ્ટકમિદં દેવિ મમ પ્રિયકરં સદા॥ ૨૪॥
અત્ર યાન્તિ મૃતાઃ સર્વે રુદ્રસ્ય પરમં પદમ્ ।
પઞ્ચાષ્ટકમિદં જ્ઞેયં શિવક્ષેત્રં સલક્ષણમ્॥ ૨૫॥
યત્રૈવ ભાવસંસક્તા ભાવા યાન્ત્યપુનર્ભવમ્ ।
સ્નાનં દાનં તથા શ્રાદ્ધં યે કુર્યુશ્ચાત્ર ભાવતઃ॥ ૨૬॥
શિવાવસથકૂપાદ્યં તદક્ષય્યફલં ભવેત્ (વ્રજેત્) । ૨૭.૧॥
॥ ઇતિ શિવરહસ્યાન્તર્ગતે ઈશ્વરપ્રોક્તં શિવક્ષેત્રપ્રભાવર્ણનં સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૪૯ સર્વક્ષેત્રપ્રભાવકથનમ્ । ૧-૨૭.૧॥

- .. shrIshivarahasyam . mahAdevAkhyaH ekAdashamAMshaH . adhyAyaH 49

sarvakShetraprabhAvakathanam . 1-27.1..

Notes:

Śiva શિવ; while mentioning the names of some of the Śivakṣetra શિવક્ષેત્ર, outlines the effects
and merits of being in and/or breathing one’s last in a Śivakṣetra શિવક્ષેત્ર especially in terms

of attaining ŚivaSāyujya શિવસાયુજ્ય.

Details of several Śivakṣetra શિવક્ષેત્ર are described in various of the 12 Aṁśa- s ૧૨ અંશાઃ of
the ŚivaRahasyam શિવરહસ્યમ્.

Selected Śloka-s from the chapter are given on this page.

